Մայիսի ֆլեշմոբի խնդիրների լուծումները

Առաջին մակարդակ

1. Հյուսիսային դպրոցից մինչև Արատես ճամբարականները հասնում են 3 ժամ 10 րոպեում։ Խումբը Արատեսում պետք է լիներ ժամը 12:30-ին: Ճամբարականները ժամը քանիսի՞ն պետք է դուրս գային դպրոցից, որպեսզի հասնեին ճիշտ ժամանակին:

Սկզբում կարդացինք խնդիրը: Paint նկարչական ծրագրով ամեն մեկն իր համար նկարեց ժամացույց, որը ցույց է տալիս ժամը 12:30: Քանի որ ճանապարհը տևում է 3 ժամ 10 րոպե, ապա սովորողները ջնջեցին ժամը ցույց տվող սլաքը և 12-ից երեք ժամ հետ հաշվելով հասան 9-ը թվին: Կրկին նկարեցին ժամը ցույց տվող փոքրիկ սլաքը, որը ուղղված էր 9-ի կողմը: 

Այնուհետև միասին փորձեցինք րոպեն ցույց տվող սլաքը 10 րոպե հետ գնալ:  Մինչ հետ գնալը վերհիշեցինք, որ սլաքի՝ մեկ թվից մյուսի անցումը տևում է 5 րոպե: Քանի որ րոպեի սլաքը 6-ի վրա էր (սկզբում ժամը 12:30 էինք նկարել), հաշվեցինք, որ 10 րոպե հետ գնալու համար, սլաքը 6-ից պետք է տեղափոխել 4-ի կողմ, այնպես, որ ժամը լինի 9:20: 

Այդպես որոշեցինք, որ սովորողները պետք է 9:20 դուրս գան, որպեսզի 12:30 հասնեն Արատես:

Կային նաև սովորողներ, որոնք միանգամից գտան 9:20-ը))))

12:30-ից հանել էին 3 ժամ 10 րոպեն: Ժամից հանել էին ժամը, րոպեից՝ րոպեն. 12-3= 9  և 30-10= 20))))

Ծաղիկ Գասպարյան

Խնդիրը քննարկեցինք հետևյալ ձևով։ Սովորողներից մեկը կարդաց խնդիրը,այնուհետև սկսեց բացատրել,առանձնացրեց պահանջը,պայմանից։
Դասարանում ունենք ինքնաշեն ժամացույցներ, վերցրին ժամացույցները և սլաքները դրեցին 12/30-ի վրա։  Ունենք տվյալ, որ Արատես հասնելու համար ճանապարհի վրա ծախսում են 3 ժամ 10ր , ժամացույցի սլաքները 3 ժամ, 10 ր հետ պտտելով, ստացանք, որ Հյուսիսային դպրոցից պետք է դուրս գան  ժամը  09 ։ 20 ։

Լուսինե Հակոբյան
Նախ այս խնդիրը շատ հավես էր քննարկելը, քանի որ ճամբարականները  մի քանի օր առաջ էին վերադարձել Արատեսից։ Խնդիրը ճամբարականներին շատ դուր եկավ, քանի որ այդ ճանապարհով իրենք օրեր առաջ էին անցել և բոլոր տպավորությունները թարմ էին։

Տիար Գևորգ ջան, անդրադարձանք ժամացույցին։ Ձեռքով պատրաստված ստվարաթղթե մեծ ժամացույց ունենք մեզ մոտ /տարվա ընթացքում ենք պատրաստել/։ Սոֆին /ով մասնակցել էր Արատեսի եռօրյա ճամփորդությանը/ ժամացույցի վրա 12։30–ը սլաքներով ցույց տվեց և սկսեցինք 3 ժամ հետ հաշվել։ Հասանք 9։30-ին։ Սլաքը ևս 10 րոպե պետք է հետ տանեինք, այսինքն ստացվեց 9։20։ 

Կարինե Մամիկոնյան

Սովորողների հետ նորից կրկնեցինք ժամ, ժամացույց թեման: Որից հետո՝ հետ հաշվարկ անելով, նաև դասարանում ունենք սլաքներով ժամացույց, սլաքները 3 ժամ 10 րոպե հետ պտտացնելով, գտանք, որ սովորողները Հյուսիսային դպրոցից պետք է դուրս գային ժամը 9:20, որպեսզի ճիշտ ժամանակին հասնեին Արատես: Պատաախան՝ ժամը 09:20:

Արմինե Մնացականյան

Պատասխան` 9:20

2. Տնկիներ գնելու համար Անին ուներ 4000 դրամ։ Մեծ տնկին արժեր 1000 դրամ, իսկ փոքրը՝ 500 դրամ։ Անին երկու տեսակի տնկիներից էլ պետք է գնի: Ամենաշատը քանի՞ տնի կարող է գնել Անին այդ գումարով:

Խնդրի քննարկումն այս անգամ ավելի հետաքրքիր ստացվեց, քանի որ ոչ բոլորն էին մասնակցել։

Սովորողներն առաջարկեցին նկարել խնդիրը և պատկերացնել `սկզբից գնել են 1 մեծ տնկի (4000-ից հանեցինք 1000) և հասկացանք, որ մնացած գումարին` 3000 դր. կկարողանանք գնել 6 փոքր տնկի (3000-ից հերթով 500 հանեցինք և տեսանք, որ 6 հատ 500 դրամ կա 3000-ի մեջ)։

Երկրորդ դեպքը` 2 մեծ տնկի գնելու դեպքում  կծախսենք 2000 դրամ և կմնա` 2000, որին հնարավոր է 4 փոքր տնկի գնել։

Երրորդ դեպքը` կգնեն 3 մեծ տնկի, մնացած գումարին` 1000 դրամ, հնարավոր է գնել 2 փոքր տնկի։

Չորրորդ դեպքը հնարավոր չէր, քանի որ ըստ պահանջի պետք է և' մեծը գնել, և' փոքրը, իսկ եթե գնենք 4 մեծ տնկի,  ապա չենք կարողանա փոքր գնել։

Արդյունքում` 

առաջին դեպքում. 1 մեծ և 6 փոքր

երկրորդ` 2 մեծ, 4 փոքր

երրորդ` 3 մեծ, 2 փոքր։

Ամենաշատը Անին կարող է գնել 7 տնկի։

Խնդիրը սովորողներին շատ դուր եկավ և նմանատիպ խնդիրներ հորինեցինք և քննարկեցինք։

Ազնիվ Մանուկյան

Հինգշաբի մենք արեցինք ֆլեշմոբի երկրորդ խնդիրը: Թղթերի վրա գրեցինք 1000, 500, էդպես սկզբում սովորողները հաշվում էին 1000-ներով, հետո 2 հատ 500 էին ավելացնում, ստացվում էր 4000: Երբ վերջում ասացի, որ պետք է իմանալ ամենաշատը քանի տնկի կարող են գնել: Հենց դա ասացի, մեծ ծասը միանգամից թղթերի քանակին նայելով` ասաց 500-ից, որովհետև 500 դրամանոցներն ավելի շատ են: Եվ քանի որ երկուսից էլ պետք է լիներ, հաշվեցին մեկ 1000-անոց և 6 500-անոց:

Տաթև Սահակյան

Սովորողները շատ հեշտ գլխի ընկան, որ եթե մեկից ավելի 1000 դրամանոց տնկի գնի Անին, ապա գնած տնկիների քանակը քիչ կլինի, քանի որ մեծ տնկին թանկ է փոքրից, իսկ մեզ պետք է գտնել, թե ամենաշատը քանի տնկի կարող է գնել Անին: Այդպես որոշեցին, որ 1000 դրամանոց տնկիից պետք է մեկ հատ գնի Անին, 4000 դրամից հանեցին 1000 դրամ՝ մեկ մեծ տնկիի արժեքը, մնացորդը բաժանեցին 500-ի: Ստացվեց, որ Անին ամենաշատը կարող է գնել 7 տնկի:

Լուսինե Գասպարյան

Պատասխան`7:
3. Հեծանվաուղին նշելու համար օգտագործել են դեղին և կարմիր դրոշակներ: Մեկնարկում երկու դրոշակներից էլ կար: Դրանից հետո ուղու աջ կողմում իրարից 20մ հեռավորության վրա տնկել են դեղին դրոշակներ, իսկ ձախ կողմում իրարից 30մ հեռավորության վրա տնկել են կարմիր դրոշակներ: Աշոտը իր անցած ճանապարհը հաշվում էր աջ կողմի դրոշակներով, իսկ Գուրգենը`ձախ: Ժամանակի ինչ-որ պահի Աշոտը հաշվեց 12 դրոշակ (չհաշված սկզբնակետինը): Այդ պահին Գուրգենը քանի՞ դրոշակ էր հաշվել, եթե գտնվում էր Աշոտի կողքին:

2 մատիտ (որպես դրոշակ) դրեցինք որպես սկզբնակետ: 

Թերթիկների վրա գրեցինք «2» և շարեցինք 12 մատիտ, քանի որ Աշոտը 12 դրոշակ է հաշվել:

-Կարո՞ղ եք ասել, թե քանի մետր է անցել Աշոտը:

-2,4,6,8,10......24 մետր:

Թղթերի վրա գրեցինք «3»:

Ձախ կողքում քանի դրոշակ պետք է դասավորեմ: 

-13:

-Հաշվենք 13 դրոշակով:

Հիմա ինչպե՞ս պետք է  հաշվեմ, որ իմանամ՝ քանի մետր է անցել Գուրգենը:

-3,6,9,12....39 մետր:

-Շուտ հասավ, չստացվեց:

-Ի՞նչ անենք:

-Հանենք մատիտներն ու նորից հաշվենք:

-11:

Հաշվեցինք 11-ով էլ ու գլխի ընկան, որ 8 պետք է լինի: 

-24 մետր պիտի անցնի, ուրեմն 8x3=24:

Բայց քանի որ պայմանում չի ասում սկզբնակետինը չհաշված, +1 արեցինք: Բայց ընդունեցինք 2 տարբերակն էլ 8,9 դրոշակ:

Լուսինե Պետրոսյան Գ.

Քննարկման համար օգտվեցինք Paint համակարգչային ծրագրից: Պատրաստի պատկերների բաժնից ընտրեցինք 2 դրոշակ, գունավորեցինք համապատասխան գույներով և այդ դրոշները դիտարկեցինք սկզբնակետ:

Շարունակելով խնդրի տվյալները վերլուծել հասկանում ենք, որ Աշոտը անցել էր 12 դեղին դրոշակսվ ճանապարհ, չհաշված սկզբնակետը, դեղին դրոշակների միջև եղած հեռավորությունն էլ 20 մ է: Պատկերեցինք այդ 12 դրոշակները մոտ 2սմ հեռավորությամբ: Փորձեցինք հասկանալ Աշոտի անցած ճանապարհը` 12x20=240մ:

Հետո սկսեցինք պատկերել կարմիր դրոշակները մոտ 3սմ հեռավորթյամբ, քանի որ խնդրի մեջ նշվում է, որ կարմիր դրոշակների միջև եղած հեռավորությունը 30մ էր:

Քանի որ Աշոտն անցել էր 240մ, և նույնքան էլ անցել է Գուրգենը, ապա` 240:30=9:

Այսպիսով` Գուրգենն անցել է 9 կարմիր դրոշակով ճանապարհ:

Մոնիկա Տոնոյան

Պատասխան` 8 կամ 9:
4. Մարզատոնին 25 ճամբարական էր մասնակցում։ Վազքի մրցմանը մասնակցում էին երկու կամ երեք հոգանոց խմբերով: Ամենաքիչը քանի՞ խումբ կազմվեց։
Սովորողների հետ քննարկեցինք խնդիրը։ Բաժանվեցինք երեք խմբի և պայմանավորվեցինք, որ յուրաքանչյուր խումբ կներկայացնի լուծման իր տարբերակը։
Առաջին խումբը  աղյուսակի տեսքով ներկայացրեց (այս տարբերակով)

	2 հոգանոց խումբ 
	3 հոգանոց խումբ 

	11
	1

	8
	3

	5
	5

	2
	7

	 
	


Երկրորդ խումբը խնդիրը ներկայացրեց կեռասները դասավորելով, քանի որ դասարանում մրգեր ունեինք, իսկ նշված քանակին համապատասխանում էին միայն կեռասները։
Երրորդ խումբը իմ առաջարկով բանավոր ներկայացրեց, հերթով տարբերակները բացառելով։
Ներկայացնում եմ նրանց դիտարկումներից մի քանիսը․
· Միայն երեք հոգանոց և միայն երկու հոգանոց խումբ չենք կարող կազմել քանի որ խնդրում ասվում էր, որ երկու տեսակ խմբեր էին կազմել, համ էլ 25-ը չի ստացվի ոչ երկու հոգանց, ոչ էլ երեք հոգանոց խմբերի բաժանել, մեկը կավելանա։
· Եթե խնդրի պահանջը ամենաքիչը գտնելն է, ուրեմն պետք է երեք հոգանոց խմբերը շատ լինեն, որ խմբերի քանակը քիչ լինի։
· 25 հոգուց մոտավորապես ութ խումբ կստացվի, բայց մեկը կավելանա, ուրեմն ութը չի։ Եթե յոթ հատ երեք հոգանոց խումբ կազմեն, մնացած չորսն էլ երկու հոգանոց խմբով կմասնակցեն, այսինքն՝ 9խումբ։ 
Մանուշակ Աբրահամյան

Ինչպես միշտ՝ սկզբում կարդում ենք խնդիրը, փորձում հասկանալ և վերլուծել:  Այս անգամ բաժանվեցինք 2 խմբի :  Խմբերն առանձին-առանձին  նորից կարդացին խնդիրը, սկսեցին իրար մեջ քննարկել: Այնուհետև մատիտների օգնությամբ սկսեցին խմբավորումներ անել:

-Տեսեք, երեխեք, եթե 25 մատիտ է, ուրեմն պետք է իմանանք, թե 25 մատիտով քանի խումբ կկազմենք,- ասաց Ռաֆայելը;

-Հա, բայց չմոռանանք, որ խմբերը պետք է կազմված լինեն 2-կամ առավելագույնը՝ 3 մարզիկներից,- հիշեցրի ես:

Առաջին խմբի սովորողները սկզբում 25 մատիտը առանձնացրին 2 ական, տեսան, որ 25-ի մեջ 12 հատ երկու կա, բայց մեկ հատ մատիտ է մնում, իսկ մեկը խումբ չէ:

Հետո սկսեցին 3 ական առանձնացնել...և տեսանք, որ 8 հատ երեք  է տեղավորվում, բայց էլի մեկ է մնում : Հետո 7 հատ 3 արեցին և տեսան, որ չորս է մնում, էդ չորսն էլ առանձնացրինք 2 ական : Ստացվեc 7+2, այսինքն՝ 9:

Իսկ երկրոդ խումբն էսպես բացատրեց.

- Մենք մտածեցինք, թե 3-ը որ թվով բազմապատկենք, որպեսզի ստանանք 25 կամ 25-ից քիչ,  բայց որ 25-ից էլ շատ չլինի: 

Իմ հարցին, թե ինչո՞ւ հենց երեքը, նրանք պատասխանեցին, որ շատը 3-ն է, այսինքն 3 հոգուց շատ չպիտի լինի խմբերում: ուրեմն ավելի ճիշտ է 3-ով էլ փորձենք: Ու այս խումբն էլ նույնությամբ առանձնացրեց ` 7+2 =9

(Սովորողներից ոմանք էլ հիշեցին ծնողների հետ լուծած տարբերակները):

Երկու խումբն էլ գտան պատասխանը՝ 9:

Քրիստինե Հովսեփյան

Խմերի թիվը այն դեպքում քիչ կլինեն, եթե խմբի մասնակիցների թիվը շատ լինի, այսինքն 3 հոգանոց խմբերը պիտի գերակշռեն։25֊ին ամենամոտ թիվը, որ բաժանվում է 3ի 21֊ն։

21։3=7

Կստացվի 7 հատ 3 հոգանոց խումբ և 2 հատ 2 հոգանոց խումբ։

Հռիփսիմե Առաքելյան

Պատասխան` 9:
5. Սուրենը համակարգչային խաղ է ստեղծել: Երբ սեղմում ես կապույտ կոճակը, էկրանին գրված թիվը փոխարինվում է իրենից 5-ով մեծ թվով: Երբ սեղմում ես կարմիր կոճակը, էկրանին գրված թիվը փոխարինվում է իրենից 3-ով մեծ թվով: Սկզբում էկրանին գրված էր 0: Մի քանի քայլ հետո էկրանին երևաց 37: Հայտնի է, որ կապույտ կոճակը ավելի շատ են սեղմել, քան կարմիրը: Քանի՞ անգամ են սեղմել կապույտ կոճակը:

Խնդիրը կարդալուց հետո սովորողների հետ լուծումը սկսեցինք քննարկումով։
Սովորողները լուծման տարբեր առաջարկներ ներկայացրեցին։
Քննարկման արդյունքում խնդիրը  լուծեցինք հետևյալ կերպ.

Քանի որ կապույտ կոճակին ավելի շատ էին սեղմել և այն ավելի մեծ գումարով էր թիվը փոխում, հետևաբար առաջինը խաղի ընթացքում սեղմեցինք կապույտ կոճակին, որից հետո սեղմեցինք կարմիր կոճակը։ Արդյունքում ունեցանք հետևյալ պատկերը.

Կապույտ, կարմիր, կապույտ, կարմիր, կապույտ, կարմիր, կապույտ, կարմիր, կապույտ
5+3+5+3+5+3+5+3+5=37

Ստացվեց, որ կապույտ կոճակը 5անգամ են սեղմել, քանի որ մյուս տարբերակներում 37 չէինք ստանում։
Կարինե Խառատյան

Խնդիրը ընթերցելուց հետո փորձեցինք 5 և 3 թվերն իրար գումարելով ստանալ 37 թիվը, քանի որ  կապույտ կոճակը սեղմելու դեպքում թիվը մեծանում էր 5-ով, իսկ կարմիրը սեղմելու դեպքում՝ 3-ով։ Մենք նաև հաշվի առանք այն պայմանը, որ կապույտ կոճակը ավելի շատ էին սեղմել։ Սովորողների հետ պարզեցինք, որ եթե կապույտ կոճակն ավելի շատ են սեղմել, ուրեմն մենք 5 թվանշանը պետք է ավելի շատ օգտագործենք։ 
Հաշվարկը սկսեցինք 0-ից։ Նկատեցինք, որ խնդրի պայմանին բավարարող տարբերակը սա է՝

5 + 5 + 5 + 5 + 5 + 3 + 3 + 3 + 3 = 37
Պարզեցին, որ կապույտ կոճակը սեղմել են 5 անգամ (քանի որ գումարել ենք 5 հատ 5 թվանշան), իսկ կարմիրը՝ 4 անգամ (քանի որ գումարել ենք 4 հատ 3 թվանշան)։

Մարիամ Խաչատրյան
Խնդիրը կարդացինք և սկսեցինք քննարկել:

Քանի որ սկզբում էկրանին գրված էր 0, և կապույտ կոճակը սեղմելու դեպքում էկրանին գրված թիվը փոխարինվում էր իրենից 5-ով մեծ թվով, այսինքն՝ 5-ական ավելանում էր, իսկ կարմիր կոճակը սեղմելու դեպքում էկրանին գրված թիվը փոխարինվում էր իրենից 3-ով մեծ թվով, այսինքն՝ 3-ական էր ավելանում, որոշեցինք 37-ից հերթով հանել մե՛կ 5, մե՛կ 3, մինչև հասնենք 0-ին:  

Քանի որ կապույտ կոճակը սեղմելիս էկրանին գրված թիվը փոխարինվում էր իրենից 5-ով մեծ թվով և այն ավելի շատ էին սեղմել , 37-ից առաջինը հանեցինք 5:

կապույտ կոճակ                                                կարմիր կոճակ

37-5=32                                                                 32-3=29

29-5=24                                                                 24-3=21

21-5=16                                                                 16-3=13

13-5=8                                                                    8 -3=5

5 - 5=0 

0-ին հասնելուց հետո հաշվեցինք, թե քանի անգամ են սեղմել կապույտ կոճակը և քանի անգամ՝ կարմիր կոճակը:

Պարզեցինք, որ ավելի շատ սեղմել են կապույտ կոճակը՝ 5 անգամ:

Նելի Թովմասյան
Այս խնդիրը մի պնդման մասնավոր դեպք է` 7-ից մեծ ցանկացած բնական թիվ կարելի է ներկայացնել 3 և 5 գումարելիների գումարի տեսքով: Այս պնդումն էլ իր հերթին ավելի ընդհանուր պնդման մասնավոր դեպք է` եթե a-ն և b-ն փոխադարձ պարզ թվեր են, ab-(a+b) թվի մեծ ցանկացած բնական թիվ կարող ենք ներկայացնել a և b գումարելիների գումարի տեսքով:
37-ը երկու ձևով է հնարավոր ներկայացնել 3 և 5 գումարելիների գումարի տեսքով`5 հատ 5 և 4 հատ 3, կամ 2 հատ 5 և 9 հատ 3: 
Գևորգ Հակոբյան

Պատասխան` 5:

6. Տարեվերջյան ստուգատեսի ժամանակ սովորողները ցուցադրում էին իրենց հաշվելու կարողությունները: Միանիշ թիվը արտասանելու համար ծախսում են 1 վայրկյան, երկնիշ թիվը արտասանելու համար` 2 վայրկյան: Արամը սկսում է 2-ից և հաշվում է՝ մեկական ավելացնելով, Գոհարը սկսում է 10-ից և հաշվում է՝ երկուական ավելացնելով: Մինչև ո՞ր թիվը կհաշվի Գոհարը, եթե այդ ընթացքում Արամը հաշվել էր մինչև 20-ը:

Քանի որ Արամը սկսում է երկուսից և հաշվում մինչև 20-ը նա միանիշ թվերի համար կծախսի 

2, 3, 4, 5, 6, 7, 8, 9-  8 x 1 = 8 վրկ

Իսկ երկնիշ թվերի համար

10, 11, 12, 13, 14, 15, 16, 17, 18, 19, 20-  11 x 2 = 22 վրկ

Միասին կլինի 8 + 22 = 30 վրկ

Քանի որ Գոհարը հաշվում է երկնիշ թվեր, նշանակում է յուրաքանչյուր թիվ արտասանելու համար նրանից կխլի 2 վրկ: Քանի որ մենք գիտենք, որ նա այդ թվերը արտասանել է 30 վրկ, թվերի քանակը իմանալու համար 30 : 2 = 15

Հիմա հաշվենք թե 10-ից հետո ո՞րն է 15-րդ զույգ թիվը:

10, 12, 14, 16, 18, 20, 22, 24, 26, 28, 30, 32, 34, 36, 38, ....

Սիդոնյա Վիրաբյան

Խնդիրը կարդալուց և քննարկելուց հետք սովորողներս սկսեցին փեինթ ծրագրում առանձնացնել Արամի թվերը 2; 3; 4; 5; 6; 7; 8; 9; 10; 11; 12; 13; 14; 15; 16; 17; 18; 19; 20։ Հետո փորձեցին հասկանալ, Արամի  միանիշ և երկնիշ թվեր արտասանելու վայրկյանների քանակը, չմոռանալով, որ  միանիշ թիվը արտասանելու համար ծախսում են 1 վայրկյան, երկնիշ թիվը արտասանելու համար` 2 վայրկյան:

Հետո սկսեցին հաշվել Գոհարի թվերը և ծախսած վայրկյանները 10=2վ; 12=4վ; 14=6վ; 16=8վ; 18=10վ........։ Երբ, հաշված թվերի վայրլյանները համընկան Արամի թվերի վայրկյանների հետ, դարեցրեցին հաշիվը։ Այդպես հասկացան, որ Գոհարի թիվը 38-ն է։

Մի քանիսն էլ գրել էին այսպես՝

2; 3 նույն ժամանակում, ինչ 10;  4;5`-ը, 12, 6;7-ը`14, 8;9-ը`16; 10-ը`18, 11-ը`20; 12-ը`22; 13-ը`24; 14-ը`26; 15-ը`28; 16-ը`30; 17-ը` 32; 18-ը`34; 19-ը`36; 20-ը`38: 

Արմինե Գյոնջյան

Խնդիրը լուծելու համար օգտագործեցինք համակարգիչները՝ վայրկյանները դիտարկելու համար։ 

Նախ փորձեցինք դիտարկել խնդրի պայմանները։ 

Կարևորեցինք այն, որ Արամը սկսում է հաշվել 2-ից (1 թիվ շրջացելով)։ Իսկ Գոհարը հաշվում է 10-ից՝ երկուական թռիչքով։ Քանի որ Արամը մեկ թիվ շրջանցում է, Գոհարը 1 թիվ առաջ է նրանից՝ 10-ից սկսելով։ Հաշվեցինք այնպես, ինչպես նշված էր խնդրում՝ միանիշ թվերը՝ 1 վայրկյան, երկնիշ թվերը՝ երկու (հակառակ դեպքում ճամբարականներն ավելի արագ էին հաշվում)։

Ըստ այդմ, Գոհարը հաշվում է երկուական ավելացնելով, այսինք՝ Արամից 2 անգամ շատ (9x2= 18): 

Այդ ընթացքում, երբ  Արամն արդեն հաշվում է մինչ  20 թիվը, Գոհարը հաշվում է մինչ 38։
Արմինե Մովսիսյան

Պատասխան` 38
7. Արմենը առավոտյան դպրոց եկավ 08:45-ին և դպրոցից դուրս եկավ 13:35-ին: Քանի՞ ժամ և քանի՞ րոպե է նա եղել դպրոցում:

Թամար Մարիմյան
Սկզբում վերհիշեցինք, որ մեկ ժամը վաթսուն րոպե է: Դասարանում ժամացույց ունեինք. սլաքները դրեցինք ութ անց քառասունհինգի վրա ու սկսեցինք պտտելով գնալ առաջ ու հաշվել. ժամ-ժամ գնում էինք առաջ՝ 9:45, 10:45, 11:45, 12:45..ստացվեց չորս ժամ: 12:45-ից 5-ական րոպեներով պտտելով առաջ՝ հաշվեցինք 50 րոպե:

Ստացվեց 4 ժամ, 50 րոպե

Անահիտ Հարությունյան

Պատասխան`4 ժամ 50 րոպե 

8. Երեկ երեքշաբթի էր։ 11 օր հետո շաբաթվա ի՞նչ օր կլինի։
Սովորողների հետ նախ վերհիշեցինք շաբաթվա օրերը, այսօր, վաղը, երեկ հասկացությունները: Եթե երեկ երեքշաբթի էր, այսօր չորեքշաբթի կլինի: Համակարգչում բացեցինք մեզ լավ ծանոթ օրացույցը հաշվեցինք 11 օր՝ չորեքշաբթիից սկսած, տեսանք, որ կլինի կիրակի:
Նմանատիպ խնդիրները լուծում ենք նաև word ծրագրի աղյուսակի միջոցով՝ բացում ենք աղյուսակ, գրում ենք շաբաթվա օրերը, հետո լրացնում ամսթվերը համապատասխան սյունակում:
Անահիտ Մելքոնյան

Ճամբարականների հետ կարդացինք խնդիրը: Կրկնեցինք շաբաթվա օրերը, հիշեցինք, որ շաբաթը 7 օր ունի։ Եթե երեկ երեքշաբթի էր, ուրեմն այսօր չորեքշաբթի է: 7 օր հետո էլի չորքեշաբթի կիլինի, շարունակեցիքն ևս չորս օր առաջ գնալ (11-7=4)

8-րդ օրը կլինի հինգշաբթի

9-րդ օրը՝ ուրբաթ

10-րդ օրը ՝ շաբաթ

11-րդ օրը ՝ կիրակի

Մերի Գրիգորյան

Այս խնդիրը իմ սովորողների մեծ մասի համար հեշտ է: Ես չեմ բացատրել, իրենք կարդացին, բացատրեցին, այն սովորողներին, ովքեր դժվարանում էին:Այսպես ներկայացան, եթե երեկ երեքշաբթի էր, ապա այսօր չորեքշաբթի կլինի: Պետք է 11 օր հաշվենք չորեքշաբթիից: Գիտենք, որ մեկ շաբաթը յոթ օր ունի, Չորեքշաբթի օրվանից յոթ օր հետո կլինի նորից չորեքշաբթ: 11-7=4 Կհաշվենք մնացած 4 օրն էլ՝ հինգշաբթի, ուրբաթ, շաբաթ, կիրակի: Պատասխան՝ կիրակի:

Հետո առաջարկեցի աղյուսակով շաբաթվա օրերը գրեն և հաշվեն: Հերթով քայլ առ քայլ գունավորեցին և տեղադրեցին: Ավելի տեսանելի երևաց 11 օր հետո ինչ օր կլինի:

	Երկուշաբթի
	Երեքշաբթի
	Չորեքշաբթի
	Հինգշաբթի
	Ուրբաթ
	Շաբաթ
	Կիրակի

	
	Երեկ
	Այսօր
	
	
	
	

	
	
	7օր հետո
	
	
	
	11օր հետո


Վարսիկ Աթոյան

Պատասխան` կիրակի:
9. Մարզախաղի ժամանակ առաջին դասարանցիները կարմիր շապիկով էին, բայց ուրիշ գույնի կիսավարտիքով էին: Երկրորդցիները կանաչ կիսավարտիքով էին և ուրիշ գույնի շապիկով: Ի՞նչ գույնի շապիկով էին երրորդ դասարանցիները, եթե թիմերից ոչ մեկի մոտ շապիկի և կիսավարտիքի գույները չէին համընկնում, և նշված գույներից բացի՝ օգտագործել են դեղին գույնը և ուրիշ էլ ոչ մի գույն:

	
	Կարմիր շապիկ
	Դեղին շապիկ
	Կանաչ շապիկ
	Կարմիր կիսավարտիք
	Դեղին կիսավարտիք
	Կանաչ կիսավարտիք

	1-ին
	+
	-
	-
	-
	+
	-

	2-րդ
	-
	+
	-
	-
	-
	+

	3-րդ
	-
	-
	+
	+
	-
	-


Սովորողներին առաջարկեցի կազմել աղյուսակ և տեղադրել պայմանները:  Երեք գույները դասավորեցին այնպես, որ ոչ մի սյունակում չկրկնվեց շապիկների և կիսավարտիքների գույները:
1-ին դասարան՝ կարմիր, դեղին
2-րդ դասարան՝ դեղին, կանաչ
3-րդ դասարան՝ կանաչ, կարմիր:
Ստացվեց, որ երրորդ դասարանցիների շապիկի գույնը կանաչ է:
Գոհար Սմբատյան

Խնդիրը ուշադիր կարդացինք, նկարեցինք երեք անգույն շապիկ և կիսավարտիք:

Ընդունեցինք, որ առաջին շապիկի և կիսավարտիքի տերը առաջին դասարանցիներն են, երկրորդինը՝ երկրորդցիները և երրորդինը՝ երրորդցիները:
Ապա գունավորեցինք ըստ մեզ հայտնի պայմանների և գտանք խնդրի լուծումը:
Երրորդ դասարանցիների շապիկները կանաչ գույնի էին:
Տաթև Թամազյան
Խնդիրը լուծել ենք հետևյալ կերպ`

Կարդացինք խնդիրը և որոշեցինք  նկարել paint ծրագրով:

Սկզբում նկարեցինք մի քանի առաջին դասարանի սովորողներ և շապիկները գունավորեցինք կարմիրով, իսկ կիսավարտիքը թողեցինք անգույն, հետո նկարեցինք մի քանի երկրորդ դասարանի սովորողի` կանաչ գույնով գունավորելով միայն կիսավարտիքները :

Վերջում նկարեցինք մի քանի երրորդ դասարանի սովորողի` հագուստը թողնելով անգույն:

Նաև հիշեցինք, որ ունենք դեղին գույն և հիշեցինք , որ շապիկների ու կիսավարտիքների գույները չեն կրկնվում:

Մի քանի տարբերակով սովորողները գունավորեցին երրորդ դասարանի սովորողների հագուստը և համընկնումների արդյունքում հասկացան , որ երրորդ դասարանցիների կիսավարտիքը դեղին գույն է է, իսկ շապիկը ` կանաչ գույն:

Սրբուհի Ներսիսյան

Պատասխան` կանաչ:
10. Մայիսյան հավաքի ընթացքում հանդիպեցին Հյուսիսային և Հարավային դպրոցների ֆուտբոլային թիմերը: Մինչ խաղը երեք մրցավարները և թիմերի ավագները ձեռքսեղմումներով իրար ողջունեցին: Ընդամենը քանի՞ ձեռքսեղմում եղավ:

Ճամբարականների  հետ նախ կարդացինք, քննարկեցինք խնդիրը։ Առանձնացրեցինք կարևոր կետերը․  մենք ունենք 3 մրցավար, եթե կա երկու ֆուտբոլային թիմ՝ Հարվային, Հյուսիսային, հետևաբար կա երկու ավագ։ Ձեռքսեղմում եղել է հինգի միջև՝ 3 մրցավարների և 2 ավագների։ Քննարկման ընթացքում պարզեցինք, որ նախ ավագներն են կատարել ձեռքսեղմում, հետո մրցավարները, որից հետո երկու ավագներից յուրաքանչյուրը սեղմել է մրցավարների ձեռքը։
Խնդիրը ճամբարականները ներկայացրին բակում, ընտրեցինք երեք մրցավար և երկու ավագներ, կատարեցին ձեռքսեղմում, մենք հաշվեցինք, արդյունքում ստացվեց 10 ձեռքսեղմում, այսպես ճամբարականները հերթով բաժանվեցին մրցավարների և ավագների, կատարեցին ձեռքսեղմում։
Մարգարիտ Հովնանյան
Երեկ դասարանում ընտրեցինք 2 ավագ ամեն թիմից և 3 մրցավար։ Հերթով իրար ձեռք սեղմեցինք՝ յուրաքանչյուրը մեկ անգամ, ստացվեց 10 ձեռքսեղմում։

Լիլիթ Սահակյան

Սկզբում հաշվեցինք թե  երեք մրցավարներն ու խմբերի ավագները միասին քանիսն են լինում։ Սովորողներից հինգը կանգնում են երեքը մրցավար, երկուսը ավագ։ Առաջին կանգնածը բարևում է մնացած չորսին, եղավ չորս ձեռքսեղմում։ Երկրորդը առաջինին արդեն բարևել էր, ինքն իրեն չի բարևում, մնաց երեքը, եղավ երեք ձեռքսեղմում։ Երրորդը առաջին երկուսին արդեն բարևել էր, ինքն իրեն չի բարևում, մնաց երկու հոգի։ Եղավ երկու ձեռքսեղմում։ Չորրորդը առաջին, երկրորդ, երրորդի ձեռքը սեղմել է, ինքն իրեն չի բարևում ,մնաց մեկը։ Իսկ վերջինը արդեն բոլորի ձեռքը ձեղմել է։ Ստացվում է 10 ձեռքսեղմում 4+3+2+1=10

Աշխեն Թադևոսյան

Խնդիրը դասարանում քննարկել ենք մի քանի տարբերակով, բայց ամենաարդյունավետ քննարկումը այս կերպ կազմակերպեցինք։

Սովորողներից ընտրեցինք 3 մարզիչ և 2 ավագ։

Կանգնեցին և հերթով ողջունեցին իրար։

Ստացվեց`

Սերժ-Լևոն

Վիկ-Արմեն

Սերժ-Գևորգ

Սերժ-Վիկ

Սերժ-Արմեն

Լևոն-Վիկ

Լևոն-Գևորգ

Լևոն-Արմեն

Վիկ-Գևորգ

Արմեն-Գևորգ

Լուսինե Բարխուդարյան

Պատասխան` 10:

